
Аннотация: Мақалада Абай Құнанбаев шығармашылығында жастар тәрбиесі жайлы сөз қозғалады.

Аннотация: В статье рассматривается воспитание молодежи в творчестве Абая Кунанбаева.

Тәрбие беру деген болашағыңды бағыттау, ертеңгі күн үшін дайындық жасау деген сияқты ұғымдар. Әсіресе, елдің, ұлттың болашағы үшін жанашыр болу ақын-жазушылар шығармаларында өз көріністерін тауып отырады. Ол шығармаларды терең түсіне отырып, әрбір оқырман өзіне керегін барынша алып, үлгі алады. Онда көрі​ніс табатын авторлық суреттемелер, жасалған образдар оқырманды ойға жетелейді, түрлі әсерге бөлейді. Тағы​лым​дық, танымдық қасиеттер бой көр​сетеді. Бұл орайда өзінің ағартушылық мақсатына сәйкес әдеби шығармаға тәрбие құралы ретінде қалам тартқан Абай өнегесі орасан зор. Бар сұлулықты, эстетикалық көркемдікті бойына жинаған Абайдың өлең жолдары кімді де болса рухани биіктерге жетелеп, болашаққа деген құштарлыққа ұмтылдырады, саналылыққа тәрбиелейді. Бұл құндылықтар Абайдың сөз шеберлігі, даналық ойлары, парасаттылығы арқылы ерекшеленіп, өзіндік биікке көтерілген. 

Абайдың қай өлеңін, қай қара сөзін алсақ та, астарлы ойы мен идеясынан адамгершілікке тән ар, ұят, иман, ғылым сияқты қасиеттерді бойына дарыта алмаған ел-жұртын сынағанда оны жек көру мақсатында емес, керісінше адами рухты сіңіріп даму керек деген ойды білдіреді. Қазақ даласындағы қай​шылықты, әлеу​меттік жағдайды сынап, мінейді. Одан арылудың жолы ғылым, білімде екенін ескертіп, ел назарын соған аударады.

«Ғылым таппай мақтанба» өлеңінде:

Ғалым таппай мақтанба,
Орын таппай баптанба,
Құмарланып шаттанба,
Ойнап босқа күлуге,
Бес нәрседен қашық бол,
Бес нәрсеге асық бол,
Адам болам десеңіз... – деп жастарды жамандықтан жиреніп, жақсылықтан үйренуге, ғылымды үйренуге шақырады.

Абайдың пайымдауында адамның бойындағы барша ізгіліктің басы отбасынан басталады. Ақын отбасында ата-анадан алынатын тәрбиені өте жоғары бағалаған. Сондықтан да өмірге келген әр адамды адалдыққа, парасаттылыққа, адамгершілікке, сұлулыққа апарар жол ананың сүтінен тамыр тартады деген ой​дың желісі Абай өлеңдерінде айқын аңғарылады.

Ұлы ақын перзент тәрбиесіне, жалпы бала болмысына, танымдық ерекшелігіне қатты көңіл бөлген. Сондықтан ол:

Адамның бір қызығы– бала деген,
Баланы оқытуды жек көрмедім, – дейді.

Абай өмір жолын тануды білімге, ғылымға негіздеу керек дейтін қағиданы ұстанады:

Дүние де өзі, мал да өзі,
Ғылымға көңіл бөлсеңіз.
Абай өз заманындағы жас ұрпаққа, «көкірегі сезімді», көңіл көзі қарақты, ойлы адамдарға үміт артып, оларды өзінің озат мақсат-мұраттарына тар​туға ұмтылды. Жастардың өнімді ең​бек етіп, ғылым мен білімге талпынуы, алға қойған мақсатқа жетуде табан​дылық көрсетуі, міне осындай асыл қасиет​терді уағыздау Абайдың бүкіл шығар​маларының негізгі идеялық-тақырыптық үзілмес жүйесінің бірі болды.

Жастық шақта әртүрлі өнер үйре​ну​ге талпынудың керектігі, бұл орайда күн​шіл болмай тату болуды, ынтымақ-бір​​лікті сақтай біліп, уақытты бос өткіз​беудің жолы «Жігіттер, ойын арзан, күлкі қымбат» өлеңінде былайша түсіндіріледі:

Керек іс бозбалаға – талаптылық,
Әртүрлі өнер, мінез, жақсы қылық.
Кейбір жігіт жүреді мақтан күйлеп.
Сыртқа пысық келеді, көзге сынық.
Абайдың тәрбиелік сипаттағы мазмұнына түрі сай, ең бір күрделі де көркем өлеңдерінің бірі – «Сегіз аяқ». Абай өзі өмір сүрген дәуірдің дерті болған әлеуметтік мәселелерді кеңінен толғайды. Сол қоғамның, сол ортаның індетіне айналған жат қылық, жаман мінез, құлықсыздық, жалқаулық, арызқойлық сияқты халыққа пайдасы жоқ әрекеттерді қатты сынай келіп, адал еңбекпен мал табуға, ар-ұятты ойлап бірлік етуге, достық-бауырлық қарым-қатынаста болуға үндейді.

Біріңді, қазақ, бірің дос
Көрмесең – істің бәрі бос,– деп елді бірлікке, ауызбіршілікке, ын​ты​маққа шақырады. Тәрбиелік мәнінің, ой қуатының күштілігі сондай, өлең​дегі мы​на жолдардың мақал-мәтел сияқ​ты на​қыл​ға айналып кеткенін айтуға болады:

Еңбек қылсаң ерінбей,
Тояды қарның тіленбей.
Жастардың отау тіккеннен кейінгі ерлі-зайыптылардың өзіндік орындары, үй тұтқасы болатын әйелдің қандай болу керектігі, нендей жаман қылық​тан аулақ болып, нендей жақсы әдетті бойы​на сіңіруі тиіс екендігі жөнінде ой тастайды. «Жігіттер, ойын арзан, күлкі қымбат» өлеңінде:

Ақыл керек, ес керек, мінез керек,
Ер ұялар іс қылмас қатын зерек.
Салақ, олақ, ойнасшы, керім-кербез,
Жыртаң-тыртаң қызылдан шығады ерек...
 
Үйіңе тату құрбың келсе кіріп,
Сызданбасын қабақпен имендіріп.
Ері сүйген кісіні о да сүйіп,
Қызмет қылсын көңілі таза жүріп, – дейді.

Бұл үшін:

Жасаулы деп, малды деп байдан алма,
Кедей қызы арзан деп құмарланба.
Ары бар, ақылы бар, ұяты бар
Ата-ананың қызынан ғапыл қалма,- деп жар таңдаудың өнегелі үлгісін ұсынады.

Абай өзінің өлеңдерінде ерекше мән берген тәрбиелік ойларын қара сөз​дерінде де жалғастырып, дамыта түседі. Қара сөздердің қайсысын алсаңыз да бірінен бірі өткен ащы шындықты алдыға тартады. Бұл орайда Төртінші, Жетінші, Оныншы, Он екінші, Он жетінші, Он тоғызыншы, Отыз бірінші, Отыз екінші, Отыз үшінші, Отыз жетінші, Қырық төртінші қара сөздерінің тәрбиелік мәні қай заманда да жойылмайтыны, бүгінде де өзекті екені кәміл. Мәнсіз іс-әрекетке бой алдырмай, көре алмастық, қызғаншақтық, алауыздық, өсекқұмарлық, т.б. тәрізді жамандық жолына түспей, керісінше бар жақсылық жолында ұмтылу, яғни адал еңбекпен шұғылдану, білім алуға, кәсіп-өнер үйренуге, ғылым игеруге талпыну керектігін нұсқайды.

Абай өз өлеңдерінде бала тәрбиесінен бас​тап тұтас ұлттың, халықтың санасына ықпал ету мақсатындағы ойларын ортаға салғанын жоғарыда айтқамыз. Бұл орайда ақын өзі орнықтырған көркем​дік өлшем, даналық тағылым, өнегелік сипат бойынша кейінгі буын қалам​герлер​дің де тәрбие тақырыбына туындылар жазуы​на өзіндік ықпал еткенін көреміз.

